
Prebentzio ordezkaria behar da eraikuntzaren arloan 

Jesus Uzkudun Illarramendi  (CCOO-ko laneko osasuneko arduraduna) 

Langile Komisioek aspaldi honetan egin dituzten salaketa, proposamen eta mobilizazioek izan dituzte emaitzak: lan istripuen kopuruak, pixka bat behintzat, behera egin du. Horregatik, pozik hartzen dugu Laneko Segurtasun eta Osasunerako Europar Agentziak aste honetan eta azaroaren 22a arte, abian jarritako kanpaina. 

Agentziak gogorarazi digunez, Europan urtean 1.300 heriotza eta 850.000 zauritu larri gertatzen dira; horietan eragiten den elbarritasunak eta sufrimenduak handiak izanik ere, badira kontuan hartu beharreko beste arrisku batzuk, istripuak bezain larriak, eta beste alorretan baino gehiago agertzen direnak: 

1. Gihar-hezurretako lesioei dagokienez, langileen %48k bizkarreko mina izaten du, %36k sorbalda eta lepokoa, %28k besoetakoa, %23k hanketakoa. %50ek bizkarra kaltetua dute ahalegin handiegia dela-eta. Horietako gehienak gaixotasun arruntak bailiran tratatzen dira, ezintasunak barne, mutuek ez dutelako kalteen ardura bere gain hartu nahi. Gainera, horien prebentzioa ahaztuta gelditzen da. 

2. Eraikuntza alorreko beste arazo larri bat substantzia toxiko eta kantzerigenoen eraginpean egotea da, hala nola, amiantoa, cromo VIa, kristal silizea, disolbatzaileak, enkofratu-olioak, eta abar. Substantzia horiek minbizia, dermatosia, nerbio sisteman kalteak... eragiten dituzte. 

3. Zaratak eta makina nahiz tresnek sortzen dituzten bibrazioek, hipoakusiak eta beste zenbait gaixotasun eragiten dituzte.Arriskuak eta kalteak ez dira patuaren ondorio; prebentzioa egin daiteke guztiok parte hartzen badugu, bakoitza bere ardura eta eginkizunetik. Enpresariek ez dute prebentzio kudeaketarik egiten (Ebaluazioa, Prebentzioa eta Osasunaren Zaintza) eta Administrazio Zentralak eta Autonomikoak ez dute borondate politikorik agertzen biktimen kopurua murrizteko. Ondorioz, herritar bakoitzak urtean ordaindu beharreko kostua 200 euro ingurukoa da.Egoera horrek ez du Eusko Jaurlaritzako sailburu Joseba Azkarraga gehiegi kezkatzen, eta ez ditu bere elkarrizketarako proposamenak gizarte arlora eta laneko osasun arriskuen prebentziora eraman nahi. Izan ere, joan den apirilean Eusko Legebiltzarraren ebazpen batek Eraikuntzan Alorreko Prebentzio ordezkaria bultzatzeko eskatzen zuen, eta hark ezjakinarena egin zuen. Gainera, uko egin die, laugarren urtez, euskal erakunde sindikalek eta enpresek prebentzio lana egin dezaten Prebentziorako Fundazioak ematen dituen fondoei (aurten 414.633 euro)Langile Komisioen ustez, ez da nahikoa, behin istripua izan ondoren, salaketa eta mobilizazioa egitea; Jose Elorrietaren sindikatuak horretara mugatzen du bere ekintza, eta Azkarraga, edo ados dago edo ezberdin jokatzeko beldurrez dago, nonbait.Laneko gaixotasun eta istripuei dagokienez, beharrezkoa da ordezkari sindikalak egunez egun enpresetan inplikatzea, eta etengabeko hobekuntza bultzatzea. Eraikuntzan prebentzioaren kultura bultzatzeko eta heriotza, elbarritasun eta gaixotasunen sarraskia murrizteko, lanetan Alorreko Prebentzio Ordezkaria egotea da bermerik onena, enpresa handietan prebentzio ordezkariak bezalaxe, langile eta enpresari txikiei aholku emanez, neurri zuzentzaileak eta legeak betetzeko exijituz. Alor arriskutsu honetan, mikro-enpresak, lantokien sakabanaketak, eta behin-behinekotasunak esku-hartze sindikala eskatzen dute. 

Gizarte elkarrizketari eta prebentzioan lan egiteari muzin egiten dionak eragotzi egiten du langileen osasuna babesteko jardunbide egokiak ezartzea, eta Euskal Herriarentzat oso gizarte eredu atzerakoia erakusten du. ELAk patronalari mesede egin dio, Confebaskekin Prestakuntzarako Gela Iraunkorra horrela adostuta, baliabide publiko asko lortuta, aurreakordiotik obrako bisitatzaileak kenduta, eta sindikatuak Gela Iraunkorretik baztertuta; gainera, sindikatu hori Sektoreko Prebentzio ordezkaria eratzearen aurka agertu da, hau da, obretan jarduera sindikala egotearen aurka. Hori Confebasken kasuan zentzuzkoa da, baina ulertezina bere burua sindikatu borrokalaritzat duenaren kasuan.Prebentziorako prestakuntza oso garrantzitsua da, baina lan istripuen gakoa ez dago hainbeste langileen ohituretan; arrazoi nagusiak lanaren antolaketa, prekarietatea, aldamioetako babesik eza, lan erritmoak, behin-behinekotasuna, aparteko lanorduak, kontraten eta azpikontraten koordinaziorik eza... enpresarien diru-goseak eragiten dituen horiek guztiak dira. 

Eusko Jaurlaritza gizarte elkarrizketaren alde agertzen ez bada, eta fundazioak gizarte eragileei prebentzioan lan egiteko emandako baliabideak onartzen ez baditu, Langile Komisioek salaketa eta mobilizazioari helduko diote. Izan ere, enpresak bere betebeharrei erantzuten ez dienean, ogia irabaztera joandako langileak bizitza edo osasuna galtzen badu, giza eskubideak urratzen dira
